ՀՀ ՏՆՏԵՍԱԿԱՆ ԶԱՐԳԱՑՄԱՆ ԵՎ ՆԵՐԴՐՈՒՄՆԵՐԻ ՆԱԽԱՐԱՐ
ՍՈՒՐԵՆ ԿԱՐԱՅԱՆԻ ՈՂՋՈՒՅՆԻ ԽՈՍՔԸ
ՄԱԿ-ի արդյունաբերական զարգացման կազմակերպության «Հայաստանի արտահանման ուղղվածություն ունեցող ճյուղերի մրցունակության բարձրացում արդիականացման և շուկան մատչելի դարձնելու միջոցով» ծրագրի երկրորդ փուլի շնորհանդեսին
Երևան, 14․02․2017թ․ 

Բարի օր, հարգարժա՛ն հյուրեր,
Տիկնա՛յք և պարոնա՛յք,
Շնորհակալ ենք, որ ներկա եք ՀՀ տնտեսական զարգացման և ներդրումների նախարարության և ՄԱԿ-ի արդյունաբերական զարգացման կազմակերպության կողմից համատեղ իրականացվող «Հայաստանի արտահանման ուղղվածություն ունեցող ճյուղերի մրցունակության բարձրացում` արդիականացման և շուկան մատչելի դարձնելու միջոցով, երկրորդ փուլի ծրագրի» ստորագրման արարողությանը։
Թեթև արդյունաբերության ոլորտը դեռևս 2011թ. ՀՀ կառավարության կողմից հայտարարվել է գերակա ճյուղ, և «ՀՀ արտահանմանն ուղղված արդյունաբերական քաղաքականության ռազմավարության» շրջանակներում դիտարկվել է արտահանման տեսանկյունից հեռանկարային ոլորտ: Նախօրեին մենք ներկայացրեցինք 2017 թվականին իրականացվելիք ներդրումների ոլորտները, որտեղ թեթև արդյունաբերության ոլորտը զգալի տեղ է զբաղեցնում։ Մի շարք նոր բացվող ձեռնարկություններ նոր աշխատատեղեր կստեղծեն Հայաստանի տարբեր մարզերում՝ գործունեություն ծավալելով այս ոլորտում։ 

ՀՀ տնտեսական զարգացման և ներդրումների նախարարությունը շարունակաբար իրականացնում է ոլորտի զարգացման ռազմավարությամբ ամրագրված մի շարք միջոցառումներ` ուղղված արտադրանքի մրցունակության բարձրացմանը, արտահանման խթանմանը և նոր շուկաների գրավմանը: Այս առումով զգալի է նաև միջազգային կառույցների, մասնավորապես` ՄԱԱԶԿ դերակատարումը ոլորտի զարգացման գործում:  Սկսած 2014 թվականից, ՄԱԱԶԿ-ն իրականացնում է  տեխնիկական օգնության ծրագիր` թեթև արդյունաբերության առաջնային ոլորտներում գործող ընկերությունների արտադրողականության, մրցունակության և արտահանման կարողությունների զարգացմանը:

Ծրագրի առաջին փուլի ընթացքում ձեռք բերված առաջընթացը շարունակական դարձնելու համար մենք մեկնարկում ենք ծրագրի երկրորդ փուլը։ Այն նպատակ ունի զարգացնել թեթև արդյունաբերության մյուս ճյուղերը ևս՝ կոշիկի և կաշվե իրերի արտադրությունը` շարունակելով աջակցել ծրագրի կողմից արդեն իսկ ստեղծված 5900BC  համատեղ ապրանքանիշի ներքո գործող հագուստ արտադրող կազմակերպություններին:

Վերը նշվածը  Հայաստանի և ՄԱԱԶԿ-ի արդյունավետ համագործակցության վառ վկայությունն է։ Մենք կարևորում ենք ՄԱԱԶԿ-ի գործունեությունը` ուղղված տարբեր երկրների տնտեսության զարգացմանը հեռանկարային ծրագրերի իրականացման միջոցով։

Կրկին ողջունում եմ` մաղթելով բոլորիս բարեհաջող և արդյունավետ համագործակցություն համատեղ իրականացվող ծրագրերում:

Շնորհակալություն
